





Куорсуннаах
ТАЛААНЫ ТАЛБАТТАР


- Былыр биир улууска сүрдээх улахан олоҥхоһуттар наардаан төрүүр буола сылдьыбыттар – диэн саҕалыыр бүгүҥҥү кэпсээнин, мин аарыма кырдьаҕас остуоруйаһыт эһэм.  - Бу дьон ыалы кэрийэ сылдьан хастыы эмэ түүннээх күнү мэлдьи олоҥхолоон хараҥа түүннэри кылгаталлар эбит. Кинилэртэн саамай бэртэрэ, улуу олоҥхоһут,  Арбай Акыым диэн киһи  аата-суола  аар-саарга аатырбыт, улуус-улууска сураҕырбыт. Төһө даҕаны айыы биэрбит бэлэҕинэн айаҕын иитиннэр Акыым сүрдээх дьадаҥы, оҕо-уруу, дьиэ-уот диэн суох барахсана эбит. Ол эрээри дьон Акыымы таптаан-ытыктаан, ытыстарын үрдүгэр илдьэ сылдьыбыттар. 


Биирдэ, Арбай Акыым быста дьадаҥы ыалга, киэһэ күн саҕахха түһүүтэ айаннаан айгыстан кэлбит. Төһө даҕаны сааһырдар көмүрүөлээх куолаһа чөллөрүйэн, этэр тыла сөллөн, киэҥ сиринэн эҥсэн этэн эҕилдьитэ олорбут. Бу кэмҥэ, хотон иһиттэн саах-лаҕыыр буолбут тырыттыбыт таҥастаах тулаайах дьукаах уол киирбит. Кини оһох чанчыгар олорон, Акыым ырыатын алыс ылларан истибит. Олоҥхоһут хас тылын сиргэ-буорга түһэрбэккэ, өйүгэр хатаан испит. Сарсыныгар хоноһолоро айанныырдыы оҥосто турдаҕына, уол хотонуттан тахсан кэлбит уонна бу түүн хонон, ити олоҥхотун хат этэригэр көрдөспүт. Уол ис сүрэҕиттэн көрдөһөрүн ылынан, Акыым хаалбыт. Ол түүн били олоҥхотун эмиэ олоҥхолоон биэрэр. Киһитэ туран, үтүктэн уоһун иһигэр тэҥҥэ баллыгыраһа олорбут. Сарсыныгар, Акыым аттанаары турдаҕына уол сүр боччумнаахтык туттан хотонуттан тахсан кэлбит, уонна бу түүн аны кини олоҥхолуурун истэ хааларыгар көрдөспүт. Акыым дьиктиргээн ылыммыт. Ити түүн, Куһаҕан уол истибит олоҥхотун уот харахха түһэрэн олоҥхолоон биэрэр. Дьон сөрү диэн сөҕөллөр. Бүппүтүн кэннэ, Акыым уу-хаар баспыт харахтаах туран кэлбит, уонна уолу санныттан кууһан бу курдук диэбит:


- Дьэ тоҕойуом, истиэ суохпун иһиттим, билиэ суохпун биллим. Мин, биирдэ санаан көрдөххө, эйиигин көрдөөбүтүм ырааппыт эбит. Бу идэбин кимҥэ сүктэрэн өлөбүнүй диэн, бэрт эрэйгэ сылдьыбытым. Манна диэн эттэххэ, олоҥхоһут буолар улуу кыһалҕа, эрэй эбээт. Мин бэйэм ирээппин толору толордум, онон киэн туттабын. Аны эн эрэйдэнэн көрдөҕүҥ. Ама, Айыы Тойон таҥара миигиттэн ити сүгэһэрин чахчы ылан эн санныгар бырахпыта буолуо дуо?! Оо, дьэ кырдьар сааспар сынньалаҥнык, киһилии олороо инибин... - диэн, хараҕын уута сар түһэ турбут. Дьон ити тыллартан соһуйан, «Аата, ол олоҥхолоон онолуйар туох ыараханнаах үһүө, саах күрдьэ сылдьыбыт баарай?!“ дэспиттэр. Ити кэнниттэн Акыым уолу болҕомтолоохтук көрөн турбахтаан баран, кулгааҕар сибигинэйбит:


- Киһи эрэ буолларгын, айыы суолунан сырыт. Абааһыга олох атыыланыма. Дьиэктээх киһини чыычый даҕаны тыытааччы, адьас бэринимэ, ыйыстан кэбиһиэхтэрэ. Саллар сааһыҥ тухары сылаас-сымнаҕас олохтонон бүттэҕиҥ. Дьон киһиргэтэрин уйугас буол. Ааты-суолу батыһыма, баайга-дуолга тардыһыма. Абааһы албастарын ардах уутун илгэр курдук илгистэн кэбиһэр буол, оччоҕо үйэҥ уһуо, талааныҥ тахсыа. Дьон даҕаны ытыктабыла ыарахан ындыы эбээт... – Итинник саҥаран баран Акыым чэпчээн хаалбыт киһи курдук, ол эрээри туохтан эрэ куотардыы таһырдьаны былдьаспыт. 
Сотору, Арбай Акыым дьахтар үтүөтүн ойох ылан, тайаҕыттан сиэтэр оҕолонон, дьэ киһилии киэптээхтик олорон эрэр үһү диэн, кырдьык икки сымыйа икки ардынан сурах тарҕаммыт. Биллэн турар ырыатын-тойугун олоччу быраҕан кэбиспит курдук үһү.


Онтон Куһаҕан уол, Куорай Куолас диэн ааттанан, кини курдук ыалы кэрийэн хонугун иһин олоҥхолоон тилэҕин элэтэн барбыт. Сотору саҥа олоҥхоһут үөскээбитин туһунан сир-сибиир туолбут. Кини кэрэ куолаһа, этэр тылын эгэлгэтэ итии хааннааҕы барытын умсугутар аатырбыт. 


Ол сылдьан, Куорай Куолас биирдэ ыал холумтаныгар умса түһэн утуйа сыттаҕына, маннык дьикти санаа киирбит: „Бэйэ эрэ, бу мин ыҥырыыга сылдьар ытык киһи эрээрибин, тоҕо ити Быыпсай кулубаттан итэҕэс олохтонуохтаахпыный? Кини саҕа аһы аһыа, кини саҕа таҥаһы таҥныа суохтаахпыный? Бэйи, куруук маннык тоҥо-хата сылдьыахтааҕар, тугу эрэ тобулунан көрүөххэ. Ол Акыым алҕаабытыттан, арыылаах ас халлаантан таммалыа суох быһыылаах. Арай, абааһыны кытта илии охсустахпына хайдах буолуой? Уонна ити, ыаллыы нэһилиэк олоҥхоһута, сураҕа миигин баһыйан эрэр үһү ээ. Амтаннаах аспын айаҕар уктубутун, атаспын атыннык кыайыам эбээт...“. 


Итинник саныырын кытары, оһох үөлэһиттэн күлгэ күөлэһийбит курдук күкээркэй дьүһүннээх, икки обургу муостаах, субуллар уһун кутуруктаах Абааһы Уола илэ бэйэтинэн бэрикис гына түспүт. Куорай төһө даҕаны куттаннар, иһигэр үөрэ санаабыт.


- Киһи эрэ буолларгын, чахчы өйдөөх үтүөтэ эбиккин. Маннык ылбаҕай ырыаһыт эрээри, киһи саатыах, ыал холумтанын кэрийэн хоно сылдьаҕын. Билигин айаххын атан биэрдэригин, бэлэскэр силлээн биэриэм этэ. Оччоҕо нойоон, саһыл саҕаланыаҥ, саарба сыттыктаныаҥ, халыҥ хаһаны хабыалыаҥ, суон саалынан мохсуо бырахсыаҥ. Хайа, уонна эр киһи элээмэтэ буоллаҕыҥ дии, дьахтар талыытын таптыаҥ, бастыҥ көлө көтөллөнүөҥ, аат-суол аартык аайы тоһуйуо. Ама, маннык сыыҥкын-сырааҥҥын соһо сылдьыаҥ дуо? Чэ, түргэнник толкуйдан, эбэтэр муус муннукка үйэҕин моҥуургун ордороҕун дуу? - Абааһы Уола атын үлүгэр адьастанан турбут. 
Куорай ыксаабыт, сылааһы-сыаны санаан кылап-халап көрбүт, ааты-суолу баҕаран силин быһа ыйыстыбыт, дьахтары ахтан дьайга ылларбыт. 

– Сөбүлэһэр буолларгын, сөмүйэҕин чоххо аҕаан бу мин ытыспар тобулу баттаан кэбис. Сүүрбэччэ хаары сөлөгөйгө сөтүөлээн атаарыаҥ.... „Ээх!“ эбэтэр „эй“! Онтон аннараата бэйэҥ илииҥ иһигэр... – Абааһы Уола тиэхэлээхтик тиэрбэс курдук көрө-көрө холумтан үрдүгэр ыгылыта сыппыт. Куорай хаһааҥҥы эрэ Акыым сүбэтин холуруутугар холообокко булгу илгистибит, уонна сар түспүт көлөһүнүн туора садьыйан баран тордуох курдук тойон эрбэҕин Абааһы Уолун ытыһыгар „ээх!!!“ диэбитинэн тобулу баттаабыт. Аннараата алларастыы түһээт, Куорай атан олорор айаҕар хааннаах сүмэһининэн хаахтаан кэбиспит да, баар буолбутун курдук суола сойон хаалбыт.


Ити сарсыныгар, хоммут ыалын киирэр-тахсар тыастарыттан уһуктубут. Дьон, туохтан эрэ куттанан кирик-хорук тутталларын дьиктиргии  сыппыт. Сотору балаҕан аанын тэлэйэ баттаан, Быыпсай Кулуба илэ бэйэтинэн түөһүллэн киирбит. Бастыҥ олоххо баадас гына олорбут, уонна тойон-хаанын киллэрэн:


- Улуу күтүрдээр! Эһиги бэйэлээхтэр баайгыт баппакка, илэчиискэ сылдьар баранаахтары хоннорор-өрөтөр буолбукку дуу? Күн бүгүн, таһынан быччалыйбыт иэскитин-күүскүтүн иннибэр ууран кулуҥ! Кыаммат буоллаххытына, бу балаҕантан киэр кэбэлийиҥ! Сүөһүгүтүн-аскытын иэскит суотугар быччаччы тутан хаалабын! –диэн бааҕынаабыт. Бардам тойон итинник бардьыгыныырын тулуйбакка, кыра дьон муҥнаахтар ытаһа-ытаһа балаҕантан атахтарын тэскилэппиттэр. 


Быыпсай Кулуба ити кэнниттэн ороҥҥо түүрүллэн сытар Куорай Куолайы сыаналаабыттыы одууласпыт, уонна:


- Нохоо!!! Эйиигин үчүгэй олоҥхоһут дииллэр ээ. Ол кырдьык буоллаҕына, бу миигин, улуу тойоҥҥун үс түүннээх-күн хара быарбын сылаанньытар курдук этэн-тыынан кулу. Сөбүлээтэхпинэ, манньаҕа эрэ мааны ыалга ыалдьыттыыр ырыаһыт оҥостуом. Бу дьиэни-уоту, ити сүөһүнү-аһы туран биэриэм. Онтон сүрэхпин сүөдүппэтэххинэ, баҕабын ханнарбатаххына, хоргутуоҥ дуо, тыллаах сыҥаххын аны аппат гына ыыра тардан кэбиһиэм, үрүҥ сүнньүгүн көннөрбөт гына үлтү сынньан үүрэн таһаарыам... - диэн, ордоотообут. 

Куорай хайыай, оностон олорон олоҥхолоон барбыт. Дьэ доҕоор, бэйэтэ даҕаны бэккиһиэн иһин, Абааһы Уола силлээбит куолайыттан айыы киһитэ саҥарбатын курдук алдьархайдаах тыллар, саха киһитэ сатаабатын курдук сатархай ырыа кыра балаҕаны орто холлоҕоһунан тоҕо ааллаан киирбэт дуо... Истибит дьон сөрү диэн сөхпүттэр, бэри диэн бэккиһээбиттэр. Кулуба тойон икки тобугуттан тайанан, эттээх собо курдук уулааҕынан-хаардааҕынан алаарыччы көрөн олорон:


- Дьэ, буолар даа эбит нойоонноор! Олордум эни олорботум эни, сырыттым ини сылдьыбатым ини, ол былаһын тухары эн курдук улуу олоҥхоһуту түүлбэр даҕаны көрбөтөҕүм. Туох айылаах куолайгар силлээн, күлүктээх санаалааҕы кытта көччүтэр оҥорбутай. Бу эттэҕиҥ-тыыннаҕыҥ эридьиэһин. Маннык бэйэлээх талыы олоҥхоһуту отунан-маһынан оҥорбоккун, онон нохоо, биэрбит тыл бэлиэ  - бу балаҕаны, сүөһүнү-аһы биир сулуута суох айыыга анаабыт курдук санаан эйиэхэ туран биэрэбин. Мантан инньэ мин баҕабынан эрэ туойар, мин кутурукпун эрэ быһар улуу олоҥхоһут буол! - диэн хайҕахтаах быара хамсаан уулааҕынан-хаардааҕынан көрө-көрө хайҕыы олорбут.


Оччоттон балачча кэм ааспытын кэннэ, били ыал муннугун кэрийэн хонор Куорай Куолайбыт ат таппат аата-суола аар-саарга айаатаабыт. Таптаабыт таҥаһын тала сылдьан таҥныбыт, талбыт дьахтарын тарбаҕынан ыҥыран таралыйа таптаабыт. Ытык күннэргэ мааны ыалга, улахан манньаҕа ыҥырыыга сылдьар  күндү ыалдьыт буолбут. Баайа-дуола баһылла-баһылла баһаамнаабыт, сырыыта-айаана эбиллэ-эбиллэ кэпсэммит. Куорайбыт кэнникинэн, кыра-хара өттүлэригэр кыбыстан таарыйбат даа буолбут. Атын олоҥхоһуттары  хантайан туран хараҕын кырыытынан аанньа ахтыбатахтыы кынчарыйар идэлэммит. Кыра манньалаахха кыккыраччы аккаастаан кыһытар буолбут. Тот Суор Хара атынан суолга иһэр умнаһыты сууллары көтөн ааһар адьынаттаммыт. Саҥа олоҥхоһут үөскээбит сураҕын иһиттэр эрэ, өрө сүүрдэн тиийэн саҥарбат буолуор диэри саатардан, кыһыылаах тылынан кыраан-таныйан кэлэр дьикти дьиэктэммит.


Ити курдук көрүлүү сылдьан, Быыпсай кулубатын күҥҥэ көрбµт күндү кыыһын  сүрэҕинэн сөбүлээн сүүдүйбүт. Кулуба тойонун куотарынан куттаан тылыгар киллэрэн, ойох ылар ороҕун тэппит. Кыыс эрэйдээх кэлэр-барар сирэ кэлии үүтэ буолан сөбүлээбэтэр даҕаны, сөбүлэһэн кэбиспит. Куорай обургу саха тэҥэ суох буолан саарбаҕа сууламмыт, киискэ кистэммит.


Улуу киһи уу даа ылбат курдук, уллуҥнаахтык оҥостуммут. Быйаҥнаах олоҕум аны кэлэн быстар үһүө диэн, быһа санаммыт.


Арай биирдэ, аартык суолунан Хара Суор атын миинэн халыһытан испит. Хайа абааһы имнэммитэ буолла, ата сиргэнэн түҥнэри мөҕөн түһэрбит да, кутуруга куйаара турбут. Куорай хайыай, халлаана хараҥарбыт, тымныы уораанаммыт, онон тоҥуу хаары тобулу кэһэн чугас баар туруорбах балаҕаҥҥа хонуктуу түөһүллэн киирбит. Дьиэлээх дьон улуу олоҥхоһуту билбэттэрэ кэлиэ дуо, илэ-сала көтөннөр баардарын-суохтарын сахсынан хоннорордуу тэриммиттэр. Куорай, тугу даҕаны дук гыналлара суоҕун сэрэйэн, көмүрүө көмүс куолаһын көбүөхтэтэн күндүлээбэтэх. 


Түүн, дьиэлээхтэр утуйан сыыгынаспыттарын кэннэ, мааны ороҥҥо тиэрэ түһэн сыппыт Куорай, бүргэһинэн тэһэ кэйдэрбит курдук уһукта биэрбит. Онуоха, көмүлүөк күлэ буралла түспүт да, били сүүрбэччэ сыл аннараа өттүгэр илии охсуспут Абааһытын Уола илэ бэйэтинэн иннигэр күкээрис гына түспүт. Олоҥхоһут өмүрэн өрө таһынньахтаабыт. Аннараата холумтаҥҥа өттүгэстээн сытан:

- Айаккабыын... Абытайдаах тойон ачыаһыран олорор! Хайа, маҥалайыҥ туолла дуо? Баҕарбыт баҕаҥ ситтэ дуо? Сир симилэҕин аайы аатыҥ-суолуҥ айаатаабыта алдьархайын ньии... Ыал, ыал ыырын аайы сураҕыҥ-сандьыгыҥ ыадастыбыта ынырыгын эбитиин... Дьахтар дьахтар аайы хоноһолообут хобуҥ хото ситтэ дуо? Миигинньик бэйэлээҕи миинэ сылдьан, тоҕо туһаммыккын тоһоҕолоон кэпсээбэккин? Эбэтэр бэйэм эрэ бэрдим диэн бэһирэ олороҕун дуу?! – диэн, күлэн арсайбыт. Куорай үөс-батааскы биэрбэккэ үөт түрэх үрдүгэр түспүт:

- Адьарай уола баара, антах буол! Эн үтүөҕүнэн саһыл саҕаланан олоробун дэниэ суохпун! Бэйэм бэлэһим бэрдэ тэбэн биэрбитин, эн иҥэринээри алларастыы тураҕын дуо?! Киэр буол!!!-дии-дии Абааһытын Уолун сырса сылдьан үлтү кулаабыт. 


- Оо, маҥай аллаах! Үтүөнү санаабат үсээҥи эбиккин дии?! Дьэ итиччэтигэр охсуспут илиибитин сотторбут уолдьаспыт. Дьэ билигин, баҕаҥ хоту бэйэҥ бэтэҕинэн бэккин билинэр курдук андаҕарбын араардым. Төһө туруугун көрүллүө! Иэспин ыллым, илиибин сотуннум! – диэн илиитин туора-маара охсунан баран, күдэн буолан көтөн хаалбыт.             


Куорай биирдэ өйдөммүтэ, сутуруота даҕаны суох хоноһолуу сытар ыалын хотун ийэлэрин иннигэр, үөт түрэҕи туппутунан бөтүөхтүү турар эбит. Дьахтар төһөҕө даҕаны дьахтар, дьиэ хайдарынан өрө сарылыы түспүт. Балаҕан дьоно бары уһуктан, хоноһолорун түүҥҥү сырыыга балыйан, үөрбэҥнэһэн турбуттар. Аҕа баһылык төһө даҕаны дьадаҥы буоллар ойоҕор үөмпүт түөкүнү  улуугун диэн уҕалдьыппатах, бокуойа суох таһырдьа аспыт. Таҥаһын-сабын тырыта тыытан, кэнниттэн элиппит. 
Бу кэмҥэ, күтүөт киһитин сыбыдах атын сиэппитинэн, Быыпсай Кулуба үтүөнү оҥороору бэйэтинэн кэлэн, балаҕаҥҥа киирэн испит эбит. Көмүс күөмэйдээх күтүөтэ кус-сыгынньах күрдьүккэ быраҕыллыбытын көрөн, бөрүкүтэ суох быһыы тахсыбытын, тута сэрэйбит. Кини бэйэлээх мааны кыыһыттан  мара ыал этирик түөстээх ийэ дьахтарын ордорон, үөмэ оонньуу сылдьыбыт сэлээччэх күтүөтүттэн киһи эрэ буоллар кэлэйэн үс салаалаах атын кымньыытынан төкүнүтэ сылдьан ибили таһыйбыт.

- Бу хара баранааҕы көр эрэ! Мин бөлөнөхпөр бөскөччү уойбутун уйбакка, саатар сирэйэ суох саакка уктаҕын! Сэпкинэн иирбит сэмэҕэр, сэттэҕин биэрдэҕим! Көмүс кытахтан төкүнүйэн түспүт акаарыны, аны дьиэбэр-уоппар көрөр үһүбүөн! Баар суох оҕобуттан быттаах ыстааннааҕы ордорбут буолларгын, олооччута да суох олордоҕуҥ эбээт! Ол иһин этэллэр ээ: „баҕы баҕытыгар, чоху чохутугар“ диэн. Ырыаһыт буолларгын ыыра сытый! Бэлэхтээбит баайбын барытын былдьыыбын! Оччо оһох төрдүгэр сытыаххын санаатаргын, сырыттаҕыҥ эбээт!!!- диэн, тоһун биэрэн, атын миинэн, Суор Харатын ситиилэнэн кэлбит сирин диэки тибилиннэрэ турбут.  


Ити курдук, Куорай Куолайбыт биир күнүнэн сүүрбэччэ сыл үүт үрүмэтин курдук үллүбүт аата-суола, баайа-дуола тыал ыспытыныы  ыһыллан хаалбыт. Аны туран, ыллаан айаҕын ииттиэҕин, айаҕын аттар эрэ, били, Абааһытын Уола иннигэр адьарыс гына түһээт, араас тылынан хаадьылыырыттан харан хаалан хаҥныар диэри хаана алдьанар буолбут. Онтон сылтаан ырыата ылламмат, тыла тахсыбат буолан таһырдьа быраҕыллара элбээбит. 

Бу сылдьан биирдэ, бэрт сэнэх ыалга хоноһолоон абыранаары салыбыраан киирэн муустаах муннукка оннун булуммут. Арай, балаҕан иһин одуулуу олорон, уот иннигэр аргынньахтаабыт аарыма кырдьаҕаска, киирбит киһи барыта сүгүрүйэн үтүө тылынан алҕаан, махтал этэн тахсалларын бэлиэтии көрбүт. Кырдьаҕас барахсан сото тардыстан олорон бытырыыс курдук бытархайдарга, кэпсээн-сэһэн бөҕөтүн биир сулуута суох тото-хана кэпсиирин дьиктиргээн  уот иннигэр чугаһаабыт. Өйдөөн-дьүүллээн көрбүтэ, били хаһааҥҥы эрэ үйэҕэ киниэхэ дьикти дьоҕурун алҕаан иҥэрбит, Арбай Акыыма буолан тахсыбыт. Көрдүөм-көрбөтүөм диэт, Куорай, кырдьаҕас иннигэр умса түспүт:


- Оо, Айыы тойон таҥарам, эйиигин булардаах эбиппин ээт... Били алдьатыылаах дьоҕургун итэҕэйэн иҥэрбит илэ абааһыҥ, бу кэлэн сытабын. Эн миигин чыычылаабатаҕыҥ буоллар, саах даҕаны күрдьэн сааспын моҥуом эбитэ буолуо... Бу, көрөн абыран, абылаҥнаах тойуккун абааһыга атастаһан алдьаммыт акаарыны. Иккистээн иҥэрдэргин итинник кэбилэнэр үһүбүөн, абыраа!!! –диэн баллыгыраабыт. Аннараата соһуйбатах, арбы-сарбы хараҕынан уолан киһини аһыммыттыы көрөн олорон:


- Тоҕойуом, мин даҕаны дулҕа төбөтүн эрэ көрөн µктэммэтэх ки´ибин. Онтон дьоҕур, дьолго бэриллибэт. Кини иҥмит киһитин ытатан-соҥотон, тиритиннэрэн баран, тимирдиэ эбэтэр өлбөт үйэлиэ. Мин эйиэхэ дьоҕурбун сµктэрэн чэпчээтим, көҥүлгэ көттүм диэбитим, хата биир ыар санааны бэйэм ындыыбар  ындыыламмыт эбиппин. Дьиҥэр мин босхолонор баҕаттан эйиэхэ кинини соҥнообут сордоох быһыылаахпын. Эбэтэр, баары эрэ уһугуннарбытым эбитэ дуу. Оннук буоллаҕына, көр бу миигин, тоҥхойо кырдьан тобуктуу сылдьыахпар диэри, тохто турар тойукпун бар дьоҥҥо ыһа-тоҕо сатыырбын. Эн даҕаны эйэлэс, хаһан айаҕыҥ хам барыар диэри хаайбакка, харгыстаабакка хайа сатанарынан сµгэһэргин көҕүрэт. Онон көрдөһүүҥ, олоҕо суох буоларыгар тиийэр. Таҥара бэйэтэ талбыт киһитин мин сүрэхтээбитим диир, улахан аньыы. Айыыны албынныыр кыах суох. Арай биири сүбэлиэм этэ: саҥаттан саҕалаа. Сааты-сууту тулуур толуйар, кэм кэбирэтэр. Саатар биир, бу курдук эн кэпсээҥҥиттэн саатыыр, сэҥээрэр киһи баар буоллаҕына, ол улуу кыайыы. Хайа, уонна сатаннаҕына, саары да чаккыны анньымматаргын саатар биир киэһэни санаата суох өлөрөр үрдүк өрөгөйдөнүөҥ. Ол туһугар эмиэ дьол эбит. 


Ити күнтэн ыла, Куорай хараҕа аһыллан, айыыларын кытта эйэлэһэн, бастакы киэбэр түһэн  эмиэ энньэтэ-туһаҕа суох этэр-тыынар буолан барбыт. Сотору кэминэн,  Абааһы Уола баҕайы иннигэр элэҥиирэ тохтообут. Дьэ ити курдук улуу олоҥхоһут көнө суолга киирэн, тоҥхойо кырдьыар диэри биир да сэҥээрэр киһи иннигэр чочоллон олордор, толуга суох тохтор тойугун дуоһуйа туойар буолбут. 


Онон оҕолоор, талаан даҕаны таах халлаантан тµспэт. Кини киэҥ иһит иһигэр хааллыбыт тигээйи курдук, тигэр да мүөттүүр да буолар.  – Эһэм ону эт хаанынан билбит киһилии, эмискэ ньим барар. Арай, салгыҥҥа кини кэһиэхтээх кэрэ куолаһа, кэм даҕаны кэпсии сытардыы өлбөт үйэлээхтик хатанан хаалбыта. 

